Avgerð frá 26.02.2002
J. nr 01S02-0018 
Skattaárini 1995 og 1996
Evni: Kærufreist
§ 24, stk. 3 í lógini í Toll- og skattafyrisiting
· Samandráttur:
Toll- og skattastovan hækkaði skattskyldugu inntøkuna hjá skattgjaldaranum fyri 1995 og 1996 við virðinum av fríum bili. Skattgjaldarin kærdi avgerðina til kommunalu skattakærunevndina, sum gav honum viðhald. T&S kærdi hesa avgerð til landsskattakærunevndina. Gjørt varð vart við, at kærufreistin uppá 4 vikur var farin, men T&S hevði ikki fingið avgerðina hjá kommunalu skattakærunevndini fyrrenn eftir, at kærufreistin var farin. Sama var galdanfi fyri skattgjaldaran. Landsskattakærunevndin viðgjørdi spurningin um kærufreist á fundi og avgjørdi, vísandi til § 24 stk. 3 í lógini um Toll- og Skattafyrisiting og til, at Toll- og Skattstovan ikki kann bera ábyrgdina av, at kommunala skattakærunevndin ikki hevur avgreitt avgerðina uttan drál, at loyva frávik frá kærufreistini.
Kæran frá Toll- og Skattaráðnum verður sostatt tikin til realitetsviðgerð á einum seinni fundi. 

Kommunala skattakærunevndin hevur í skrivi fráboðað skattgjaldara og Toll- og Skattstovuni, at teir hava givið skattgjaldaranum viðhald í skattakæru hansara viðvíkjandi álíkningunum fyri 1995 og 1996, har spurningurin m.a. var, um skattgjaldarin skuldi skattast av fríum bili.

Við skrivi dagfest 08.06.01 og móttikið á Kærustovninum um faks sama dag kærir Toll- og Skattaráðið hesa avgerð til Landsskattakærunevndina. Í kæruni verður gjørt vart við, at kærufreistin uppá 4 vikur, roknað frá avgerðin er tikin, er farin (29.05.01), men at tað hóast hetta verður kært, tí avgerðin er ikki móttikin á Toll- og Skattstovuni fyrr enn 05.06.01, t.v.s. eftir at kærufreistin er farin.

Eftirkannað er, nær borgarin móttók avgerðina, og vísti tað seg, at hesin heldur ikki móttók avgerðina fyrr enn gott ein mánaða eftir dagfestingina av avgerðina.

Landsskattakærunevndin viðgjørdi spurningin um kærufreist á fundi. Nevndin avgjørdi vísandi til § 24 stk. 3 í lógini um Toll- og Skattafyrisiting og til, at Toll- og Skattstovan ikki kann bera ábyrgdina fyri, at Kommunala skattakærunevndin ikki hevur avgreitt avgerðina uttan drál, at loyva frávik frá kærfreistini.

Kæran frá Toll- og Skattaráðnum verður sostatt tikin til realitetsviðgerð á einum seinni fundi.

Umboð borgarans hevur í samband við spurningin um kærufreistina gjørt galdandi, at spurningurin um skatting av fríum bili ikki er avgjørdur í skrivinum frá Kommunalu skattakærunevndini, men er avgjørdur longu í november 2000, tá nevndin fráboðaði, at hon var samd við skattgjaldaran í, at hann ikki hevði frían bil frá partafelagi. Landsskattakærunevndin hevur fingið frágreiðing frá Toll- og Skattstovuni og Kommunalu skattakærunevndini um umstøðurnar í samband við viðgerð av málinum og fingið avrit av teim skjølum, sum eru send borgaranum um skattingina av bilinum. Hesi skjøl sýna, at fráboðanin, sum Kommunala skattakærunevndin hevur sent skattgjaldaranum í november 2000, var eitt uppskot til semju av skattamálinum. Tá eingin prógv eru framløgd um, at nøkur endalig avgerð er fráboðað viðvíkjandi skatting av fríum bili fyrr enn við skrivi, metti nevndin, at skrivið frá 03.05.01 er at meta sum avgerðin frá Kommunalu skattakærunevndini um hendan spurning, og at kærufreistin tí skal roknast í mun til hesa avgerð."

